Татарстан Республикасы Балтач муниципаль районы
Муниципаль бюджет  белем бирү оешмасы
“Салавыч   күппрофильле лицее”

Тема: Фигыль. Фигыль сүз төркеменең  мәгънәсе һәм сораулары.

( 3 нче  сыйныфта татар теле дәресе)

                                                                                                                                                                        Хәкимова Гөлия Габделфәрт кызы,

югары квалификацион  категорияле     

                                                                                                                                                                          башлангыч сыйныфлар укытучысы

Тема: Фигыль. Фигыль сүз төркеменең  мәгънәсе һәм сораулары.

  Максат: 1. Фигыль турында төшенчә бирү, башка сүз төркеменнән аеру, сөйләмдә      дөрес куллана белү
             күнекмәләре булдыру.         

       2. Укучыларның фикерләү сәләтен, мөстәкыйльлекләрен, иҗади    активлыкларын һәм танып – белүне үстерү.               

  3. Аралашу, коллективта хезмәттәшлек итү күнекмәләрен формалаштыру. 
Көтелгән нәтиҗәләр:
 Танып - белү: Нишли? Нишләде? Нишләгән? Нишләр? сорауларына җавап булган   сүзләрне аеру һәм тану; фигыль сүз төркемен аңлау; фигыльне    сөйләмдә  куллана алу. 

Регулятив : Укытучы ярдәмендә дәреснең максатын билгели алу һәм   формалаштыра белү, эшләнгән эшкә бәя бирү.

 Коммуникатив: Күнегүләрне кагыйдә һәм үрнәк буенча башкару. Үз фикерләрен    төгәл һәм ачык итеп белдерә алу. Дәреслектән дөрес информацияне  табып куллану.

 Шәхси: Укытучы укыганны һәм сөйләгәнне игътибар белән тыңлый белү.     Дустыңны аңлау, хөрмәт итү

. Җиһазлау: компьютер, презентация,карточкалар, дәреслек.

 Дәрес тибы: яңа төшенчәләр формалаштыру.
Дәрес барышы:

I. Оештыру.

1. Уңай психологик халәт тудыру

Дуслар елмаеп караса,

Дөнья яктырып китә.

Я, кайсыгыз дусларына

Елмаю бүләк итә?

-Әйдәгез, укучылар, исәнләшик. Иптәшләрегез белән исәнләшегез.. Рәхмәт укучылар!Татар теле дәресен башлыйбыз.

-Ә дәрестә безгә сынатмаска, алган белем - күнекмәләребезне файдалана белүебезне күрсәтергә кирәк булачак.
2. Белемнәрне  актуальләштерү.  
-Укучылар, алдагы дәресләрдә без зур һәм татар телендә киң кулланыла торган бүлек өйрәндек. Кайсыгыз әйтер,нинди булек ?
-Без нинди сүз төркемен өйрәндек?(исем)

-Исем  турында  ниләр  беләбез  икән?

- Ә хәзер исем сүз төркеме турында алган белемнәребезне искә төшереп сезнең белән ФРЕЙЕР МОДЕЛЕ эшләрбез, алдыгызда партада ак битләр тора. Шул битләрне алабыз, башта икегә бөклибез, аннары тагын икегә бөклибез һәм бер почмагын бөклибез. Битләрне ачтык, эзеннән йөртеп карандаш белән битне бүлгәлибез. Уртада килеп чыккан квадратка исем  дип язарбыз. Исем сүз төркеме турында белгәннәребезне язып куябыз. Парларда эшлибез.
-Исем нәрсәне белдерә? 
-Нинди сорауларга жавап бирэ? 

-  Нинди саннарда килә?

 -  Нәрсәләрдә төрләнә? 

-  Ничә килеш бар? Нинди килешләр һәм аларның сораулары.

-Нинди исемнәр була?
-Җөмләдә нәрсә булып килә?

(Парларда эшләү)

-Кемнәр әзер?

-Рәхмәт, укучылар! Булдырдыгыз! (Үзбәя)
“Исем” темасы  буенча белемнәребез тигезләнде, димәк  яңа темага күчә алабыз.

3. Уку мәсьәләсен кую.

-Хәзер дәфтәрләрегезне ачып бүгенге числоны һәм матур язу күнегүен язабыз.

Кк

Калган эшкә кар ява.

1. Мәкальне ничек аңлыйсыз?

-Баш килештәге исемне табыгыз.(кар)

-Кар турында нәрсә дип әйтелә?(ява)

- ява сүзенә сорау куйыйк әле(нишли?)

-Нәрсәне белдерә?(эшне, хәрәкәтне)
-Эш-хәрәкәтне белдергән, нишли? соравына җавап биргән сүзләр нәрсә дип атала укучылар?

-фигыль

- Дәресебезнең темасы да нәрсә дип аталыр?(фигыль)

-Бүгенге дәрестә без фигыль турында төшенчә алабыз.

-Укучылар без мәктәптә сезнең белән  нишлибез? Бергәләп санап китик әле 
( укыйбыз, язабыз...)

-Димәк, без сезнең белән нәрсәләр башкарабыз?(эш,хәрәкәт)

-Эш-хәрәкәтне белдергән, нишли? соравына җавап биргән сүзләр нәрсә дип атала укучылар?

-фигыль

- Дәресебезнең темасы да нәрсә дип аталыр?(фигыль)
II. Уку мәсьәләсен чишу.
–Ә хәзер модельгә  төшенчәләрне язып куябыз. Бер –беребезгә булышабыз, модельне  тутырырга ярдәм итәбез. (модель) 
-Нинди сүз төркеме турында  өйрәнәбез?(фигыль)
-Фигыль нәрсәне белдерә?( эш-хәрәкәтне һәм хәлне белдерә)

-Фигыль ниниди сорауларга җавап булып килә?
( нишли?   нишләде?  нишләгән?нишләр?нишлиячәк?)

 Фигыль гадәттә җөмләдә хәбәр булып килә.                            
 (Бер-береңә сөйләү, үз-үзеңә сөйләү)  (Үзбәя)
1. Дәреслек белән эш (кагыйдәне уку)

2. 137 нче күнегүне эшләү.(Текстны уку, аңлап уку күнекмәләрен тикшерү)
-Текст нәрсә турында?

“Аңлатмалы сүзлек” белән эшләү(авызлык, ияр, өзәңге, дага, корыч сүзләренең мәгънәсен ачыклау.

Рәсем буенча табу.

-Укучылар ат нишли? 1 нче җөмләдән җавап эзлибез.

-Авызында нәрсә? Аркасында?
-Дагалары нинди?

Эш-хәрәкәтне белдергән сүзләрне язып алу. (Үзбәя)

3. Сезнең каршыгызда сары, ак, зәңгәр төстәге карточкалар бар.  Сары төстәге карточкаларны алыгыз. Анда сүзләр язылган. Шул сүзләр арасыннан нишли? нишләде? нишләячәк? сорауларына җавап биргән сүзләр табып, дәфтәрләрегезгә язып алыгыз. Сез парларда эшләрсез, бер-берегезгә әйтерсез. Башладык. (сүзләр: агач, өстәл, фикерли, исте, кызыл, яза, яшел,сикерә, озын, гөрли, йөзә, шакмак,җырлый.) Тикшерү, үзбәя
Физкультминутка.
4.  «Буталган хәрефләр» уены.
Сезнең алдыгызда ал төстәге  карточкалар.Бу карточкаларда хәрефләр адашканнар.Сезгә алардан  сүзләр төзеп язарга кирәк.Башладык.
 К, ә, т, и – китә
К, ы, й, р, а – карый
Т, к, ө, ә  – көтә
А, к, ы, з, а,б – кабыза
Ч, а, к, а – кача
Л, а, к, а– кала
(Үзбәя)

5.Дәресебезне дәвам итәбез. Сезнең каршыгызда зәңгәр төстәге карточкалар бар. Шуларны алабыз. Карточкаларда җөмләләр язылган, тик фигыльләре куелмаган. Терәк сүзләрне кулланып текстны язарга кирәк. 

       Кышкы урман. 

Кышкы  урман  бик  матур! Тып-тын. Ә кар өстендә җәнлек эзләре .... Аю, керпе кар астында....  Бүре белән төлке азык.... Ә тиен көз көне киптергән чикләвекләрен, гөмбәләрен... Куян ак тунын ... Кышын җәнлекләргә авыр.  

(Күренә,  йоклыйлар, эзлиләр,  ашый,  кигән) (Үзбәя)
6. Тест эшләү.(укучыларга карточкалар таратыла).
1. Фигыль нәрсәне белдерә? 

а) предметны; 

б) эшне, хәлне, хәрәкәтне; 

в) предметның билгесен.  

2. Фигыль нинди сорауларга җавап бирә? 

а) нишли? нишләде?нишләгән? нишләячәк? 

б) кем? нәрсә? в) нинди?  кайсы?  

3. Кайта фигыленә сорау  куй. 

а) нәрсә;

 б) нишләгән; 

в) нишли

III. Рефлексив-бәяләү  этабы

1. Йомгаклау

-Бүген  нинди сүз төркеме белән таныштык?
--Фигыль дип нинди сүзләрне атыйлар?

- Фигыль нәрсәне белдерә?

(модель буенча кабатлау)
2. Үзбәя

-Эшчәнлегегезне ничек бәяләдегез?

3. Өй эше
1) Кагыйдәне истә калдырырга;

2) 139 нчы күнегү;

3) Иҗади эш

-Укучылар, бүгенге дәрестә барыгыз да актив катнаштыгыз, бик зур рәхмәт сезгә. Алга таба да шулай шат, сау-сәламәт булыгыз.
